MINUTI 

KAMRA TAD-DEPUTATI

IT-TNAX-IL PARLAMENT

GRUPP PARLAMENTARI DWAR IL-KAPITALI EWROPEA TAL-KULTURA 
LAQGĦA NRU 10
It-Tlieta, 31 ta’ Mejju 2016  
Il-Grupp Parlamentari dwar il-Kapitali Ewropea tal-Kultura ltaqa' fil‑Kamra tal-Kumitati fil-Parlament, il-Belt Valletta,  fis-7.04 p.m.
L-Onor. Deo Debattista, President tal-Grupp, ippreseda.
PREŻENTI:  L-Onor. David Agius u l-Onor. Karl Gouder. 
Preżenti wkoll kien hemm l-Onor. Franco Mercieca. 
ASSENTI: L-Onor. Luciano Busuttil.

TALBA

L-Iskrivan tal-Grupp qal it-talba.
MINUTI

Il-Minuti tal-laqgħa Nru 9 li saret fil-25 ta’ Jannar 2016 kienu konfermati.

LAQGĦA MAL-ONOR. OWEN BONNICI, MINISTRU GĦALL-ĠUSTIZZJA, KULTURA U GVERN LOKALI, IS-SUR JASON MICALLEF, CHAIRMAN TAL-FONDAZZJONI VALLETTA 2018, U PROF. ALEXIEI DINGLI, SINDKLU TAL-BELT, DWAR IL-PROĠETT: IL-BELT VALLETTA KAPITALI EWROPEA TAL-KULTURA 2018 – KONTINWAZZJONI
Preżenti wkoll għal din il-laqgħa kien hemm Dr Karsten Xuereb, Direttur Eżekuttiv tal-Fondazzjoni Valletta 2018.  

Fl-introduzzjoni tiegħu, l-Onor. Deo Debattista, President tal-Grupp: 
i) ta merħba lill-Onor. Karl Gouder bħala Membru ġdid minflok l-Onor. Clyde Puli li rringrazzjah tal-ħidma tiegħu fi ħdan dan il-Grupp;  
ii) informa li l-Onor. Owen Bonnici, Ministru għall-Ġustizzja, Kultura u Gvern Lokali, u Prof. Alexiei Dingli, Sindku tal-Belt, kienu għarrfuh li ma setgħux jieħdu sehem f’din il-laqgħa minħabba mpenji oħra; u

iii) stieden lis-Sur Jason Micallef, Chairman tal-Fondazzjoni Valletta 2018, sabiex jaġġorna lill-Membri bil-progress li kien qed isir fuq xogħlijiet kapitali u fuq il-programm kulturali b’rabta ma’ dan il-proġett. 
Mill-informazzjoni li ta s-Sur Jason Micallef u mid-diskussjoni li segwiet, fost oħrajn,  ħarġu dawn il-punti:-

· wara ż-żjara li l-Monitoring and Advisory Panel tal-Kummissjoni għamel f’Malta f’Jannar 2016, li nkudiet laqħga ma’ dan il-Grupp, l-istess Panel esprima s-sodisfazzjoni tiegħu li b’mod ġenerali l-issues li kien qajjem fir-rapport ta’ Settembru 2015 kienu ġew jew kienu qed jiġu indirizzati u dan deher fl-ittra/rapport li l-Panel bagħat f’Jannar 2016; 
· fost l-oħrajn, il-Panel tal-Kummissjoni laqa’ tajjeb ir-reklutaġġ ta’ konsulent artistiku internazzjonali, innota l-kollaborazzjoni sħiħa li teżisti bejn l-istakeholders u inkoraġġixxa li apparti msieħba lokali jkun hemm ukoll partners internazzjonali imma li jinżamm ċertu bilanċ bejniethom;
· il-Kummissjoni talloka biss €1.5 miljun mill-Melina Mercuri Prize għall-pajjiż li jkun fdat b’dan il-proġett, bil-bqija tal-fondi jiġu minn sorsi lokali fejn hemm budget ta’ madwar €50m għall-perjodu 2010-2020, li jinkludu kemm fondi tal-Fondazzjoni Valletta  2018 kif ukoll ta’ entitajiet oħra;
· kienet qiegħda tiżviluppa kollaborazzjoni tajba bejn l-awtoritajiet u l-Knisja u dan fid-dawl tal-fatt li l-Knisja għandha proprjetà konsiderevoli fil-Belt li għandha valur artistiku u kulturali, e.g. il-Palazz tal-Arċisqof u diversi knejjes;
· il-kooperazjoni mal-kunsilli lokali ġiet imsaħħa bl-ingaġġ ta’ ħames koordinaturi reġjonali, b’wieħed minnhom assenjat xogħol speċifikament mal-Fondazzjoni u l-Kunsill Lokali tal-Belt;
· il-Fondazzjoni Valletta 2018 kienet responsabbli prinċipalment għall-implimentazzjoni tal-programm kulturali li x-xogħol fuqu kien għaddej b’ritmu tajjeb;

· kien importanti li l-programm kulturali jilħaq lill-faxex  kollha tas-soċjetà u li jestendi lil hinn mill-Belt Valletta u għaldaqstant kien hemm bżonn l-involviment ta’ kulħadd speċjalment tal-kunsilli lokali u tal-għaqdiet fil-komunità;
· il-Fondazzjoni kienet qiegħda tara wkoll li l-proġetti kapitali jkunu qegħdin jitwettqu kif ippjanat  u fil-fatt intqal li l-progress fuqhom kien wieħed sodisfaċenti fejn numru ta’ proġetti kienu se jitlestew qabel l-2018 filwaqt li xi wħud kellhom jiġu inawgurati matul l-2018 stess, kif normalment isir f’proġetti simili;
· fil-każ tal-proġetti kapitali kien hemm qbil li għal-laqgħa li jmiss jiġu mistiedna ċ-Chairman u uffiċjali oħra tal-Grand Harbour Regeneration Corporation (GHRC) sabiex jirrapportaw il-progress dwarhom b’aktar dettall;

· il-Fondazzjoni kellha arranġamenti bla ħlas mal-PBS sabiex twassal l-attivitajiet tagħha fid-djar tan-nies, però kien hemm anke kollaborazzjoni ma’ stazzjonijiet oħra bħal Net, One u RTK, filwaqt li l-Kummissjoni Ewropea kienet se tagħmel użu mis-servizzi tal-Euronews;

· kien qed isir xogħol ukoll fuq corporate sponsorships sabiex jiżdiedu r-riżorsi disponibbli; 
· il-qofol ta’ dan il-proġett kellu jkun il-wirt li se jħalli warajh, jiġifieri li jkun hemm żvilupp  sostenibbli u fit-tul fl-oqsma kulturali, soċjali u ekonomiku tal-Belt u lil hinn minnha;

· kienu se titħejjew strateġija u masterplan għall-Belt Valletta għall-perjodu 2018-2025; 
· kien hemm il-ħsieb li l-Parlament ukoll jiġi nvolut f’dawn l-attivitajiet; u
· din l-ewwel esperjenza għandha sservi wkoll bħala pjattaforma għal meta Malta jerġa’ jmissha l-Belt Ewropea tal-Kultura fl-2031.
Dok. 4
Ittra/rapport tal-Monitoring and Advisory Panel tal-Kummissjoni Europea wara ż-żjara li għamel f’Malta f’Jannar 2016. 

Fit-8.00 p.m. il-Grupp aġġorna għal nhar it-Tlieta 21 ta’ Ġunju 2016 u b’aġenda li kellha tiġi komunikata aktar tard.

